
Emantzipazio tasa bi puntu jaitsi da Gipuzkoan30 urte arteko gazteen %16k soilik dute beren kabuz bizitzeko aukera 

UNAI ZUBELDIA - DONOSTIA 

Gipuzkoako Foru Aldundiko Haurren, Gazteen eta Garapenerako Lankidetza Zerbitzuaren ekimenez, Gazteei eta bazterketari buruzko hausnarketa, Gipuzkoa 2003 izenburupean kaleratu dute Gaztemira bildumaren seigarren alea. «Gipuzkoarren %16 besterik ezin dira emantzipatu 30 urte bete baino lehen». Hori da, atzo, aurkezpen ekitaldian, Mari Carmen Marin Gipuzkoako aldundiko Giza Eskubideetarako, Enplegurako eta Gizarteratzeko foru diputatuak esana. 

«Gazteei dagozkien alorretan, Gipuzkoako gazteen bizi baldintzak aztertu eta proposamenak jaso ostean, guztiak bildu eta ezagutaraztea da helburua», adierazi zuen Marinek. Gazteen ahultasunak eta gizarteko bazterketaren arriskuak ikusteko asmoz, egoera horiek azaltzen diren dimentsioak enplegua, diru sarrerak, etxebizitza, hezkuntza, osasuna eta gizarte harremanak kasu, zehaztasunez aztertzea du xede Gaztemiraren seigarren aleak.Ane Enzunza soziologo eta Sartu lan munduratzeko fundazioko gizarte aholkulari eta ikerketa alorreko teknikariak egin du Gaztemiraren seigarren alea. Enzunzaren lana hizpide hartuta, Marinek ondorio nagusien aipamena egin zuen. «Mendebaldean bazterketa mota ohikoena gazteak enplegu egonkorretik baztertzea da. Langabezia tasa gazteen artean da handiena, eta, hauen artean, %37k soilik daukate kontratu mugagabea». 

Emantzipazio tasa behera 

Marinek emantzipazio tasa ere izan zuen hizpide. «Diru sarreren urritasun eta ezegonkortasunak, eta etxebizitzen prezioak Gipuzkoako gazte askok independizatzeko duten gogoa blokatu egiten du. EAEn, 1996tik 2000ra 15 eta 29 urte bitartekoen emantzipazio kopurua %18tik %16ra jaitsi da». 

Edorta Bergua Haurren, Gazteen eta Garapenerako Lankidetzaren Zerbitzuko teknikariak pobreziaren inguruko datu bat eman zuen. «Ustez gazteen artean pobrezia handirik ez badago ere, ezkutuan badago errealitate bat. Gazteen behar askori familiek erantzuten diete. Inguruko herrialdeekin alderatuta Gipuzkoako egoera bere txarrean ona bada ere, gazteen %70ek etxea lortzeko zailtasunak dituzte».Hezkuntza, osasuna, egoera ekonomikoa, parte-hartzea... Asko eta asko dira Ane Enzunzak Gaztemiraren seigarren alean aztertzen dituen gaiak. Horiek guztiak aztertu eta hausnartuta, Marinek aholku batzuk eman zituen. «Besteak beste, udal politika sozialak, emantzipatzeko adina 30etik 24-25era pasatzeko gazte trantsizioaren inguruko politikak, eta gazteek alor guztietan parte hartu ahal izateko ekimenak behar dira». 

